
ARHOLIAD AELODAETH GYFLAWN
1 Ebrill 2017
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o ran o ddarlith flynyddol y Coleg Cymraeg Cenedlaethol yn 2012
Darn 2 – addasiad o erthygl yn Y Gwyddonydd
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Ddechrau’r 20fed ganrif, y Barri oedd ‘Chicago Cymru’, tref a grëwyd o ddim yn dilyn penderfyniad cwbl wallgof ond eofn David Davies, Llandinam i agor doc yno.  Torri monopoli porthladd Caerdydd a’r Buteiaid oedd ei nod, ac fe lwyddodd y tu hwnt i derfynau ei weledigaeth.  O fewn dau ddegawd, trawsnewidiwyd tref fechan o 500 ar lan y môr yn El Dorado a ddenodd 33,000 o bobl.  Ac nid twf y boblogaeth oedd yr unig newid.  Roedd gan acen y Barri dinc llawer llai Cymraeg a Chymreig nag acenion y rhannau hynny o’r Cymoedd, fel Aberdâr a Merthyr, a ddiwydiannwyd dipyn ynghynt yn rhuthr economaidd De Cymru. 

O fewn y dref, roedd brwydr ddiwylliannol grasboeth ond anghyfartal yn mynd rhagddi.  Un garfan yn unig a fyddai’n ennill y frwydr hon maes o law.  Ar y naill law, roedd y diwylliant proletaraidd, sef diwylliant y gweithwyr.  Diwylliant oedd hwn a seiliwyd ar newydd-bethau: jazz, tai pictiwrs a thafarnau.  Ar y llaw arall, roedd yna ddiwylliant Cymraeg a geisiodd, yn bur aflwyddiannus, fwrw gwreiddiau i ddaear y Barri.  Ben Evans, tad-cu Gwynfor Evans, oedd un o brif symbylwyr y byd-olwg hwn, a gwnaeth fwy nag odid neb arall i gynnal achos yr iaith yn y Barri.  Yn wir, daeth o fewn trwch blewyn i wneud y Gymraeg yn bwnc gorfodol yn ysgolion y dref. 

Yn y bôn, felly, roedd Gwynfor yn byw mewn cymuned fregus a ddibynnai fwy ar rwydweithiau o siaradwyr Cymraeg nag ar gymuned Gymraeg organig.  Ar sawl ystyr, roedd yn rhagfynegi sefyllfa’r Cymry Cymraeg a ddaeth i’r de-ddwyrain chwe degawd yn ddiweddarach pan oedd Caerdydd yn tyfu ac yn datblygu fel prifddinas.  Yn ddiamau, gwnaeth y profiad hwn Gwynfor yn gwbl ymwybodol y gallai ieithoedd farw, gan iddo dystio’n feunyddiol i’r ffaith na fedrai’r Gymraeg oroesi mewn cyd-destun dinesig heb gefnogaeth wladol. 

Darn 2

Wrth yrru ar hyd heolydd gweigion, edrychais ar y byd o’m cwmpas.  Syllai’r tai caeedig yn ôl ataf, eu ffenestri tywyll yn casglu llwch a llwydni.  Nid oedd chwerthin ar iard yr ysgol fechan, sgwrsio yn y siop na sŵn brefu o’r beudai a’r caeau.  Dim ond distawrwydd chwithig pentref difywyd.  Yn ddiarwybod, roeddwn wedi crwydro i mewn i ardal waharddedig, lle roedd y boblogaeth gyfan wedi gorfod gadael eu cartrefi er mwyn osgoi cael eu gwenwyno gan ymbelydredd a sbwriel ymbelydrol. 

Mae sawl blwyddyn wedi mynd heibio bellach ers i ddaeargryn anferth ryw ddeugain milltir oddi ar arfordir dwyreiniol Siapan achosi un o’r trychinebau niwclear gwaethaf yn hanes ein byd.  Llyncodd y tsunami drefi a phentrefi arfordirol, gan boeri adfeilion yn ôl i’r tir.  Ac roedd gwaeth i ddod.  Llifodd y dŵr dros waliau amddiffynnol un o bwerdai niwclear talaith Fukushima.  Methodd y mesurau diogelwch a rhyddhawyd ymbelydredd gwenwynig i’r amgylchedd. 

Cafodd y drychineb hon effaith bellgyrhaeddol ar wlad a fu gynt yn frwd o blaid ynni niwclear.  Ers digwyddiadau mis Mawrth 2011, mae’r rhod wedi troi, ac mae’r llywodraeth wedi cyhoeddi papur gwyn yn addo lleihau dibyniaeth y wlad ar adweithyddion niwclear.  Yn ôl adroddiad Sefydliad Iechyd y Byd, oedd yn cloriannu effeithiau’r drychineb ar iechyd y rhai oedd yn byw gerllaw, mae risg ychydig yn uwch o ddatblygu canser gan y rhai oedd yn byw mewn ardaloedd lle roedd lefelau uchel o ymbelydredd, er bod gwahanol garfannau yn honni bod yr adroddiad hwn yn tanddatgan neu’n gorbwysleisio’r sefyllfa wirioneddol. 

Mae cefnogwyr y diwydiant niwclear yn mynnu mai canlyniad cyfuniad anffodus o hen dechnoleg a digwyddiad naturiol eithafol hynod anghyffredin oedd y drychineb hon.  Ond byddai ymgyrchwyr gwrth-niwclear yn cyfeirio at y chwalfa gymdeithasol yn nwyrain Siapan, ac at y peryglon posibl i iechyd, fel tystiolaeth ddiamheuol na ddylid parhau â’r dull hwn o gynhyrchu trydan. 

